
“Qarabağ Dirçəliş Fondu”nun fəaliyyəti 
bölgənin dirçəlməsinə təkan verəcək

Tikinti sahəsi ilə məşğul olan mütəxəssislər 
çox yaxşı bilirlər ki, yarısı dağılmış bir bina-
nı söküb onun yerində yeni birinin inşasının 
xərci adi anoloji tikintinin xərcindən, ən azı, iki 
dəfə çox olur. Xarabalığa çevrilmiş bir binanı 
söküb, onun qalıqlarını daşımaq və bu yerdə 
yeni inşaat sahəsi yaratmaq əlavə xərclər 
deməkdir. Beləliklə, biz Qarabağda daşı daş 
üzərində qalmayan yaşayış məntəqələrimizdə 
ikiqat xərc çəkməklə bu işləri reallaşdırmaq 
məcburiyyətindəyik. Bunları gerçəkləşdirmək 
üçün hazırda bütün imkanların bir araya 
gətirilməsi olduqca vacibdir. Görüləcək işlərin 
miqyası o qədər böyükdür ki, belə ağır yükün 
tamamilə dövlətin üzərinə qoyulması da real de-
yil. Elə bu səbəbdən də torpaqlarımızın bərpası 
istiqamətində müəyyən etdiyimiz hədəflərə 
çatmaq  məqsədilə müxtəlif səviyyədən olan 
vəsaitlərin cəlbi istiqamətində dövlətin atdığı 
addımlar tədqirəlayiqdir. 

Bu vəsaitlər sırasında təbii ki, bütün 
hallarda ən ağır yük yenə də dövlətin üzərinə 
düşəcəkdir. İkinci və sonrakı sıralarda da-
yanan mənbələr daxili və xarici investorların 
bölgənin yenidən qurulmasına sərf edəcəkləri 
vəsaitlərdən ibarət olacaqdır. Daha bir mənbə 
isə Azərbaycanda fəaliyyət göstərən iş adam-
larımızın, imkanı geniş olan vətəndaşlarımızın, 
digər ölkələrdə yaşayıb-yaradan soydaşlarımı-
zın ianələri hesbına toplanan vəsaitlər ola bilər. 
Bu sırada xüsusi bir yer də müvafiq beynəlxalq 
təşkilatlar tərəfindən ayrılacaq qrantlara aid 
olacaqdır. 

Qarabağın bərpasına dövlətin sərf edəcəyi 
vəsaitlər, yerli və xarici investorların bərpa 
işlərinə yönəldəcəyi vəsaitlər  istisna olmaqla, 
yuxarıda sadaladığımız digər mənbələr hesa-
bına toplanacaq maliyyənin bir əldə yığılması, 
bir mərkəzdən idarə olunması olduqca vacib 
məsələdir. Elə bu məqsədlə də Azərbaycan 
Respublikasının Prezidenti cənab İlham Əliyev 
bu ilin yanvar ayını 4-də “Qarabağ Dirçəliş 
Fondu” publik hüquqi şəxsin yaradılması haq-
qında fərman imzalayıb. Sənədin 4-cü bəndində 
vurğulandığı kimi, bu fondun vəsaitləri, əsasən, 
fiziki və hüquqi şəxslərin ianələri, qrantlar və 
qanunla qadağan olunmayan digər mənbələr 
hesabına formalaşacaqdır. 

Hesab edirəm ki, vətəndaşlarımız, iş 
adamlarımız  və xarici ölkələrdə yaşayıb-
yaradan həmyerlilərimiz 44 günlük Vətən 
müharibəsi dönəmində nümayiş etdirdikləri 

birliyi bu məsələnin reallaşmasında da  nümayiş 
etdirəcəklər. 

Bu fondun vəsaitləri hesabına görüləcək 
işlər Qarabağımızın dirçəldilməsinə hər birimizin 
töhfəsi kimi dəyərləndiriləcəkdir. Fikrimcə, 
“Qarabağ Dirçəliş Fondu”nun vəsaitlərinin 
formalaşmasında bütün tərəflər fəal iştirak 
edəcəklər. Yerli iş adamları və vətəndaşlarla ya-
naşı, xaricdə yaşayıb biznes fəaliyyəti göstərən 
iş adamlarımızın da bu fonda daha çox töhfə 
verəcəklərinə inanıram. 

Prezident İlham Əliyevin “Qarabağ Dirçəliş 
Fondu” publik hüquqi şəxsin yaradılması 
haqqında imzaladığı fərmanda deyildiyi kimi, 
“işğaldan azad edilmiş ərazilərdə quruculuq 
işlərinin aparılması istiqamətində hər bir şəxsin 
göstərəcəyi dəstək tarixi qələbəmizə, qüdrətli və 
güclü Azərbaycan naminə milli birlik ideyasına, 
suveren və təhlükəsiz yaşamaq məqsədimizə 
mühüm töhfə olacaq. Bu sahədə bütün poten-
sialın fədakarlıqla səfərbər edilməsi ölkəmizin 
inkişafında birgə uğur salnaməsi yaradaraq, 
qələbəmizi daha da parlaq edəcəkdir”. 

Hesab edirəm ki, “Qarabağ Dirçəliş 
Fondu”na yığılan vəsaitlərin istifadəsi 
istiqamətləri də qurumun  nizamnaməsində öz 
əksini konkret tapmalıdır. Fonda ianələr ayıran 
vətəndaşlarımız, xaricdə yaşayan soydaşlarımız 
və qrant ayıracaq təşkilatlar qarşısında şəffaf bir 
hesabatlılığın olması da vacib məsələdir. Qarşı-
ya qoyulan məqsədin reallaşması üçün yardım 
edən tərəfə də onun ayırdığı vəsaitin Qarabağı-
mızda hansı işlərin görülməsinə sərf edilməsini 
bilmək maraqlı olacaqdır. 

Fikrət YUSİFOV,  
iqtisad elmləri doktoru, professor

T orpaqlarımız işğaldan azad olunduqdan sonra Azərbaycan hökumətinin 
qarşısında duran mühüm vəzifələrdən biri erməni vandalları tərəfindən 
xarabazara döndərilən Qarabağı yenidən dirçəltməklə onu tək 

Azərbaycanın deyil, bütün dünyanın ən maraqlı, gözəgəlimli bölgələrindən 
birinə çeviməkdir. Şübhəsiz ki, Azərbaycan iqtisadiyyatının tərkib hissəsinə 
çevrilməsi məqsədilə işğaldan azad edilmiş bölgələrdə məskunlaşma, layiqli 
yaşayış və iqtisadi fəallıq təmin ediləcək, bu ərazilərdə həyata keçiriləcək 
quruculuq-bərpa işləri ölkəmizin sosial-iqtisadi inkişafının əsaslarını daha da 
möhkəmləndirəcək, respublikamızın yeni inkişaf prosesində mühüm mərhələ 
olacaqdır. Bu vəzifələrin icrası isə olduqca böyük maliyyə resursları tələb 
edəcəkdir. Yaşayış məntəqələrimizin bərpası sadəcə yeni tikililərin salınması 
ilə baş verməyəcək. Öncə əlavə xərclər çəkib bu məntəqələri minalardan 
təmizləmək kimi bir vəzifəni icra etmək, bunun ardınca murdar erməni xisləti 
ilə xarabalığa çevrilmiş tikililəri söküb, o yerləri yeni inşaat işləri üçün 
hazırlamaq lazımdır. 

Qarabağın bərpasına, dirçəlişinə 
hər birimiz töhfə verməliyik 

İndi dövlətimizin və xalqımızın qarşısında 
duran əsas vəzifə Qarabağın hər bir guşəsinin 
bərpası, dirçəldilməsidir. Bu istiqamətdə görülən 
işlər barədə xəbərləri eşidəndə ölkəmizin hər 
bir  vətənpərvər insanı, ziyalısı kimi, mən də çox 
sevinirəm. 

Görünən həqiqət budur ki, doğma Qara-
bağ bu gün böyük tikinti-quruculuq meydanına 
çevrilir. Xalqımızın sevimli lideri İlham Əliyevin 
təşəbbüsü və rəhbərliyi ilə bu  istiqamətdə 
atılan bütün addımlar hər birimizdə dərin qürur 
və böyük sevinc hissləri doğurur. Azad edilmiş 
ərazilərdə bu il yanvarın 19-da Prezidentin xü-
susi nümayəndəsi institutu yaradılmışdır. Birinci 
təyinat məhz Şuşa rayonuna olmuşdur. 

Azərbaycan Prezidenti İlham Əliyev bu il 
yanvarın 27-də Aydın Kərimovu Prezidentin 
Şuşa rayonunda xüsusi nümayəndəsi təyin 
olunması ilə əlaqədar videoformatda qəbul edib. 
Dövlətimizin başçısı qəbulda dərin məzmunlu 
çıxış edərək mühüm tövsiyələr vermişdir. 
Möhtərəm Prezidentimiz Şuşa ilə bağlı necə 
də gözəl demişdir: “Şuşa Azərbaycan xalqının 
qəlbində xüsusi yerə malikdir. Şuşa Qarabağın 
tacıdır, Şuşa təkrarolunmaz şəhərdir. Şuşa-
nın yerləşməsi, təbiəti, havası, iqlimi, tarixi 
abidələri, dini abidələrimiz, şəhərin memarlıq 
ansamblı bizim milli sərvətimizdir. Şuşanı biz 
qorumalıyıq, qoruyacağıq. Biz Şuşaya qayıtmı-
şıq və bundan sonra Azərbaycan xalqı Şuşada 
əbədi yaşayacaqdır”. 

Bəli, cənab İlham Əliyevin xüsusi vur-
ğuladığı kimi, Şuşa bütün dövrlərdə həmişə 
Azərbaycan şəhəri olmuşdur və ermənilərin 
saxtakarlıq cəhdlərinə baxmayaraq, bütün dün-
ya Şuşanı məhz Azərbaycan şəhəri kimi tanıyıb 
qəbul etmişdir. 

Erməni şovinistləri son günlər dünyanın 
bir sıra ölkələrinin KİV-ində Azərbaycan ilə 

bağlı yenidən çox saxta ittihamlar irəli sürür, 
xalqımıza, ordumuza böhtanlar atırlar. Lakin 
bütün bunlar əbəsdir. Yalan ayaq tutar, yeriməz. 
Şuşada tarixi həqiqət əbədi bərpa olunub. 
Azərbaycan xalqı Şuşanı göz bəbəyi kimi əbədi 
qoruyacaq. 

Bir məqamı xüsusi vurğulamaq istəyirəm. 
Azərbaycan Prezidenti Şuşanı Azərbaycanın 
Mədəniyyət paytaxtı elan etmişdir. İnanıram ki, 
dahi Üzeyir bəyin, Bülübülün, Natəvanın Vətəni 
olan Şuşanın bundan sonrakı qərinələr, əsrlər 
boyu çox zəngin mədəni həyatı olacaq. Həm 
ölkə daxilində, həm də beynəlxalq səviyyədə 
burada bir-biindən maraqlı tədbirlər – festivallar, 
müsabiqələr keçiriləcək.  

Erməni vandalları Qarabağda, o cümlədən 
Şuşada maddi mədəniyyət abidələrimizi 
dağıtmaqla vəhşiliklər törədiblər. Azərbaycan 
xalqı isə onlardan fərqli olaraq qurub-yara-
dan xalqdır. Bu günlərdə Füzulidən Şuşaya 
gözəl yol çəkilir. Füzulidə həm də hava limanı 
inşa edilir və bu ilin sonuna qədər istifadəyə 
veriləcək. Şuşa, bütün Qarabağ tezliklə laləzara 
çevriləcək. Dünyanın mədəniyyət incisi olan 
Şuşa  ilə bağlı müxtəlif ölkələrdə təqdimatlar 
və sərgilər keçiriləcək. Dostlarımız bunu görüb 
sevinəcəklər, düşmənlərimiz isə xar olacaqlar. 

Əlbəttə, Şuşanın bərpası, dirçəlməsi hamı-
nın işidir. Heç kəs bu xeyirxah işdən kənarda 
durmamalıdır. Azərbaycanın hər bir vətəndaşı, 
vəzifəsindən, sosial imkanlarından asılı olma-
yaraq, kimin nəyə gücü çatırsa, bu istiqamətdə 
əlindən gələni etməyə borcludur.

Anar AĞAYEV,  
Azərbaycan Tibb Universitetinin 
professoru, tibb elmləri doktoru

Azərbaycan xalqı hazırda öz tarixinin ən şan-
lı dövrünü yaşayır. 44 günlük Vətən müharibəsi 
nəticəsində doğma Qarabağımız, eləcə də 
milli mədəniyyətimizin beşiyi olan Şuşa şəhəri  
yağı düşməndən azad edilib. Bu, xalqımızın 
qədim tarixinin ən parlaq səhifələrindən bi-
ridir. Bu parlaq qələbə Ali Baş Komandan 
İlham Əliyevin yüksək qətiyyəti və rəşadətli 
Azərbaycan Ordusunun qeyri-adi qəhrəmanlığı 
sayəsində mümkün olub. Qədirbilən xalqımız 
öz qəhrəmanlarını heç vaxt unutmayacaq. Allah 
şəhidlərimizə rəhmət eləsin, qazilərimiz tezliklə 
şəfa tapsınlar. 

Şuşa Azərbaycan xalqının  
tarixi-memarlıq qoruğudur

Dövlətimizin başçısı cənab İlham Əliyev 
yanvarın 27-də Aydın Kərimovu Prezidentin Şuşa 
rayonunda xüsusi nümayəndəsi təyin olunması ilə 
əlaqədar videoformatda qəbul edərkən,  çıxışında 
da bu məsələyə toxunub: “Ermənilərin bütün 
cəhdlərinə baxmayaraq, onlar Şuşanı dünyaya 
erməni şəhəri kimi təqdim edə bilməmişlər. Baxma-
yaraq ki, 28 il ərzində buna çalışmışdılar, bir çox xa-
rici qonaqları qanunsuz olaraq Şuşaya gətirmişdilər, 
Şuşa haqqında uydurmalar ortaya atmışdılar, 
Şuşanın adını dəyişdirmişdilər. Amma buna baxma-
yaraq, heç kim buna inanmırdı. Çünki Şuşaya gələn 
hər bir insanın fikri ondan ibarət idi və hər bir insan 
öz gözü ilə görürdü ki, Şuşanın memarlıq ansamblı 
Azərbaycan memarlıq məktəbini təcəssüm etdirir. 
İndi qədim tarixi saxtalaşdırırlar, indi saxta kitablar 
yazdırırlar, simpoziumlar, tədbirlər keçirirlər. Amma 
bu, nisbətən yaxın tarixdir. Şuşanı quran, Şuşa 
şəhərini salan bizim əcdadımız Pənahəli xan olmuş-
dur. Məhz onun fəaliyyəti, səyləri nəticəsində Şuşa 
şəhəri salınıbdır. Ondan əvvəl Pənahəli xan Bayat 
qalasını, Şahbulaq qalasını salmışdır. Təsadüfi deyil 
ki, bu şəhərə verilən birinci ad Pənahabad idi, öz 
adını vermişdir. Ondan sonra isə Şuşanın təmiz ha-
vasını, şüşə kimi havasını nəzərə alaraq bu şəhərə 
Şüşə, yəni, Şuşa adı verilmişdir”.

Qeyd edim ki, Qarabağ xanı Pənahəli xan 
tərəfindən 1750-ci ildə salınmış Şuşa şəhərindən 
əvvəl qədim insanların yaşadığı təbii mağaralar, 
sonra isə insanların yaratdığı yaşayış məskənləri 
mövcud olmuşdur. Şuşa şəhəri ətrafında aparılmış 
arxeoloji tədqiqatlar zamanı qədim tunc, dəmir, an-
tik dövrlərə və orta əsrlərə dair maddi mədəniyyət 
nümunələri aşkar edilmişdir. Bu tarixi dövrlərdə 
Şuşa intensiv yaşayış məskəni olmuşdur. Şəhərin 
tarixinə dair yazılı mənbə XIX əsr müəllifləri Mirzə 
Adıgözəl bəy, Mirzə Camal Qarabaği, Əhməd bəy 
Cavanşir, Mir Möhsüm Nəvvab, M.S. Ordubadi 
tərəfindən yazılmış əsərlərdir.

Şuşa XVIII əsrdə Qarabağ xanı Pənahəli 
xan tərəfindən inşa edilən Bayat, Şahbulaq 

 qalalarından sonra daha mötəbər, daha uğurlu 
axtarış nəticəsi olaraq meydana çıxmış, həm təbii, 
həm də insan əli ilə yaradılan möhtəşəm qalaya, 
gözəl şəhərə çevrilmişdir. 

Qarabağ xanlığının mərkəzi, nəhəng strateji 
mövqeyi olan Şuşa məscidlər, karvansaralar, ba-
zarlar, hamamlar və s. tikililərin yaranması ilə tarixi 
memarlıq diyarına çevrilmişdir. Şəhərdə bunlarla 
bərabər memorial, xatirə abidələri yaradılmış, park 
və bağlar salınmışdır.

XIX əsrin sonlarında əcnəbi alimlər –  Xanıkov, 
Dorn, Resler, Meşşaninov,  XX əsrdə isə 
Azərbaycan alimləri M.Hüseynov, A.Ələkbərov, 
R.Göyüşov, İ.Nərimanov, H.Cəfərov və başqaları 
Şuşa şəhəri və ətrafında arxeoloji tədqiqatlar apar-
mış və əsərlər çap etdirmişlər.

Ermənistanın planlı şəkildə başladığı münaqişə 
və müharibə 1992-ci il mayın 7–8-də Şuşa 
şəhərinin işğalı ilə nəticələndi. Mənfur düşmən 
qədim tarix və memarlıq abidələrimizi məhv etdi, 
Azərbaycan mütəfəkkirlərinin heykəllərini güllə 
atəşinə məruz qoydu, Şuşa muzeylərini dağıtdı.  

Qasım HACIYEV,  
AMEA Qafqazşünaslıq İnstitutu 

ermənişünaslıq şöbəsinin müdiri, tarix 
üzrə elmlər doktoru 

Erməni vəhşilərinin 
dağıtdıqları evlər bərpa olunur

Ölkə Prezidentinin diqqət və qayğısı sayəsində 
Goranboy rayonunda da vətəndaşların evlərinə 
dəymiş ziyanın müqabilində onların hesabına pul 
vəsaiti köçürülür, tamamilə dağılmış fərdi yaşayış 
evləri dövlət vəsaiti hesabına yenidən tikilir. 

Qeyd edək ki, 2020-ci ilin sentyabrın 27-dən başlayaraq, 
Ermənistan silahlı qüvvələrinin ölkəmizin müxtəlif ərazilərini 
ağır artilleriyadan atəşə tutması nəticəsində mülki əhaliyə, 
dövlət əmlakına, o cümlədən infrastruktur obyektlərinə, 
sahibkarlıq fəaliyyəti subyektlərinə dəymiş ziyanın siyahı-
ya alınması üçün Azərbaycan Respublikası Prezidentinin 
tapşırığına əsasən, İqtisadiyyat Nazirliyi yanında Daşınmaz 
Əmlakın Dövlət Reyestri Xidməti, Fövqəladə Hallar Na-
zirliyi, Baş Prokurorluq, Kənd Təsərrüfatı Nazirliyi, Dövlət 
Şəhərsalma və Arxitektura Komitəsi, Maliyyə Nazirliyi və 
rayon icra hakimiyyətinin iştirakı ilə müvafiq komissiya 
yaradılmışdır. Komissiya Goranboy rayonunun cəbhəyanı 
ərazilərdə yerləşən Aşağı Ağcakənd, Meşəli, Qaraçinar, 
Yenikənd, Zeyvə, Hacallı, Səfikürd, Şahməmmədli, Qa-
rasüleymanlı, Qızlhacılı,Tap Qaraqoyunlu və Tap yaşayış 
məntəqələrindəki vətəndaşların şəxsi əmlaklarına və 
evlərinə atılan mərmi partlayışları nəticəsində dəymiş ziyanı 
müəyyənləşdirmişdir. 

Komissiya tərəfindən yerlərdə Goranboy rayonu üzrə 
471 obyektə baxış keçirilmiş və 371 nəfərə ziyan dəyməsi 
müəyyən olunaraq aktlar tərtib edilmişdir. Bu aktlar əsasında 
sözügedən komisssiya tərəfindən qiymətləndirmə aparılmış, 
bankda həmin şəxslərin hesab nömrələri açılmış, onlara 
müvafiq kartlar verilmiş və kartlara komissiyyanın müəyyən 
etdiyi məbləğdə pul köçürmələri təmin edilmişdir. 

Ciddi ziyan dəymiş 5 fərdi yaşayış evinin yenidən tikinti-
sinin aparılması nəzərdə tutulmuşdur. Bu məqsədlə Səfikürd 
kənd sakini Cəfərnicati Həqiqət Məhərrəm qızının fərdi 
yaşayış evinin tikinti işlərinə başlanılmışdır.

Hamlet QASIMOV,  
“Xalq qəzeti”nin bölgə müxbiri

“Böyük Ermənistan”  xəstəliyinə tutulmuş erməni millətçiləri dünya ictimaiyyətini 
 Qarabağ regionunun, o cümlədən Şuşanın tarixən ermənilərə məxsus olmasına 
inandırmağa çalışırlar. Lakin Azərbaycanın qədim insan məskənlərindən biri, qədim 
Quruçay, Kür–Araz və Xocalı–Gədəbəy mədəniyyətlərinin mövcud olduğu bölgədə 
yerləşmiş Qarabağ regionu xalqımızın ulu əcdadlarının qədim və əzəli Vətənidir.

Tarixə zəfər ili kimi daxil olmuş 
2020-ci ildə Masallı gənclərinin 
vətənpərvərlik əzmi daha da güclənib. 
Onların bir çoxu Vətən müharibəsinin 
cəbhələrində igidlik nümunələri 
göstərib, torpaqlarımızın azadlığı 
yolunda canlarından və qanlarından 
keçiblər. Aylardır ki, Masallıda yüksək 
qələbə ab-havası yaşanır. "Qələbə 
günün mübarək, Azərbaycan əsgəri!" 
tədbiri uğurla keçib. ”Tariximizin yeni 
nəfəsi” mövzusunda onlayn konfrans, 
"Zəfərimiz qürurumuzdur!" adlı rəsm 
müsabiqəsi, "Dövlətçiliyimizin qorun-
masında gənclərin rolu" mövzusunda 
maraqlı onlayn görüş keçirilib. Laçın 
rayonunun Taxtakörpü qəsəbəsindəki 
tam orta məktəbi ilə Masallının 
Qəzvinoba kənd ümumi orta məktəbi 
arasında "Laçın Azərbaycandır!" möv-
zusunda təşkil olunmuş virtual tədbir 
də bu qəbildəndir. 

Müzəffər Milli Ordumuzun zəfər 
yürüşü zamanı rayon rəhbərliyi 
şəhidlərin dəfn mərasimlərini yüksək 
qədirbilənliklə təşkil edib. Tərxis 
olunaraq doğma rayona qayıdan 
igidlərin qarşılanma mərasimləri də 
vətənpərvərlik baxımından yaddaqalan 
olub. Yanvarın ilk günündə Masallı 
Rayon İcra Hakimiyyətinin başçısı 
Şahin Məmmədov növbəti dəfə şəhid 
ailələrinə baş çəkib. Öncə şəhidlərin 
məzarını ziyarət edən rayon rəhbəri 
sonra onların ailələri ilə evlərində 
görüşüb, qayğıları ilə maraqlanıb. İcra 
hakimiyyətinin əməkdaşlarının, YAP 
rayon təşkilatının nümayəndələrinin, 
müxtəlif idarə kollektivlərinin, ictimai 
fəalların da sayəsində şəhid ailələrinin 
və qazilərin çevrəsi boş qalmır. 

Masallı gənclərinin şəxsi 
vətənpərvərlik təşəbbüsləri də əsl 
örnəkdir. Məsələn, icra hakimiyyəti 
aparatının əməkdaşı Qəşəm Hamil 
oğlu Hadıyev döyüşlər başlanan ilk 
gündən könüllü olaraq Qarabağa 
gedib və topçu kimi ön cəbhədə vu-
ruşub. Yeni il ərəfəsində tərxis olunan 
Qəşəm Hadıyev hazırda öz iş yerində 
hərbçi və qazilərlə iş üzrə fəaliyyətini 
layiqincə davam etdirir. Masallı Dövlət 
Regional Kollecinin müəllimi Vüsal 
Seyfəddin oğlu Əliyevin həqiqi hərbi 
xidmət dövrü Vətən müharibəsinə 
təsadüf edib. Gənc müəllim igid döyüş-
çü kimi, torpaqlarımızın işğalçılardan 
təmizlənməsində fədakarlıq göstərib. 
Hazırda hərbi xidmət müddəti başa 
çatsa da, döyüş bölgəsində qalaraq 
vətənə xidmətini şərəflə davam etdirir. 
Masallı şəhər 1 nömrəli məktəbin 
tarix müəllimi Əli Oqtay oğlu Alışlı 
da Qarabağın döyüş səngərlərində 
tarix yazıb. Böyük qələbədən sonra 

isə o, xidmətini davam etdirdiyi hərbi 
hissədən sevimli şagirdləri üçün 
onlayn dərslər keçərək böyük zəfərin 
əhəmiyyətindən danışıb. 

Bu günlərdə Masallı rayon Heydər 
Əliyev Mərkəzi və Gənclərin İnki-
şaf və Karyera Mərkəzinin birgə 
təşkilatçılığı ilə 2 fevral - Gənclər 
Günü münasibətilə İkinci Qarabağ 
müharibəsi iştirakçılarının, qazilərin 
və gənclərin iştirakı ilə "Vətənpərvər 
Azərbaycan gəncləri" mövzusun-
da onlayn görüş keçirilib. Vətən 
müharibəsinin iştirakçıları - baş 
leytenant İbrahim Şahmarov, leytenant 

Nurlan Muradov, şəhid mayor Anar 
Novruzovun oğlu Nihad Novruzov və 
hərbçi qızı Jalə Fərzullayeva mövzu 
ətrafında fikirlərini bildiriblər.

Masallı Dövlət Regional Kol-
leci rayonun əsas vətənpərvərlik 
mərkəzlərindəndir. Rayonda elə bir icti-
mai, mədəni-kütləvi tədbir yoxdur ki, bu 
kollecin tələbə və müəllimləri onun ön 
sırasında olmasınlar. Bakıda möhtəşəm 
Zəfər Paradı keçirilən gün bu kollektivin 
öz təşəbbüsü ilə ulu öndərin abidəsi 
qarşısında sərgilədiyi tədbir seyrçilərdə 
zəngin təəssürat yaradıb.

İkinci Qarabağ müharibəsi baş-
lanan gündən kollecin 64 tələbə və 
məzunu odlu cəbhələrə yollanıb. 
Onlardan üçü – Ağamoğlan Kərimov, 
Kənan İbrahimli və Ağamalı Ağayev 
torpaqlarımızın erməni işğalından 
azad olunması uğrunda döyüşlərdə 
qəhrəmanlıqla həlak olublar. Ağamoğ-
lan ölümündən sonra “Vətən uğrun-
da”, həmçinin Cəbrayılın, Qubadlının 
və Laçının azad olunmasına görə 
medallarına, Kənan “Vətən uğrunda”, 
eləcə də Xocavənd və Füzuli uğrunda 
döyüşlərdə rəşadət göstərdiyinə görə 
müvafiq medallara, Ağamalı isə “Vətən 
uğrunda” medalına layiq görülüblər. 
Onların hər birinin əziz xatirəsi 
yetirmələri olduqları kollecdə daim uca 
tutulur.

Kollecin tələbələrindən dörd 
nəfəri – Elmar Mirzəzadə, Cəsarət 

Quliyev, Nuru Qurbanov və Şadman 
Quliyev qanlı-qadalı döyüşlərdə 
yaralansalar da, hünər göstərməkdən 
çəkinməyiblər. Dövlətimiz onların 
sağalması üçün bütün lazımi tədbirləri 
görüb. Qürurla yaxasında “Vətən 
müharibəsi iştirakçısı”, “Cəsur döyüş-

çü”, “Vətən uğrunda”, həmçinin Şu-
şanın, Laçının, Qubadlının, Füzulinin, 
Cəbrayılın, Xocavəndin, Kəlbəcərin 
alınmasına görə medallar gəzdirən 
kollecin məzunları məhz burada orta 
ixtisas təhsili almaları ilə fəxr etdikləri 
kimi, kollecin müəllim və tələbə heyəti 
də Qarabağın azadlığı naminə canını 
və qanını əsirgəməyən qəhrəman 
oğullarla fəxr edir. Məzunlardan Elləz, 
Savalan, Əmrah, Pərviz, hazırda 
tələbə adını daşıyan Həsən, Qulam, 
Ramil, Sənan, həqiqi xidmətini davam 
etdirən Azər, Şadman, Mirdamət, 
Əkbər və neçə-neçə başqalarının dö-
yüş yolu gənclərə örnək göstərilir. On-
ların sırasında olan Sadiq, Babək, Ca-
vidan, Zəfər, Vüsal, Cahangir, Cəsarət 
isə tərcümeyi-hallarını adlarına layıq 
əməlləri ilə daha da zənginləşdirmələri 
ilə öyünə bilərlər.

Dekabr ayında Masallı Dövlət 
Regional Kolleci ilə Lənkəran Dövlət 
Universitetinin nəzdindəki Sosial və 
Aqrar - Texnoloji Kollecininin müəllim 
və tələbələri "Tarixi Qələbəmiz -QA-
RABAĞ" adlı birgə videokonfransda 
görüşüblər. Maraqlı tədbirdə Lənkəran 
Dövlət Universitetinin Tarix müəllimi 
,tarix üzrə fəlsəfə doktoru Leyla 
Macidova, Masallı Dövlət Regional 
Kollecinin təlim-tərbiyə işləri üzrə 
direktor müavini Dilarə Huseynova, 
LDU nəzdində Sosial və Aqrar -Texno-
loji Kollecinin təlim tərbiyə işləri üzrə 

direktor müavini Ülviyyə Rzayeva, 
coğrafiya müəllimi və təcrübə rəhbəri 
Sevar Ahadova, tarix müəllimi Cəmil 
Quliyev və hər iki kollecin tələbələri 
iştirak ediblər. Faydalı fikir mübadiləsi 
aparılıb. 

Kollecin direktoru Vidadi Nəzərov:
-Təhsil nazirliyinin və Masallı rayon 

rəhbərliyinin diqqət və qayğısı ilə əhatə 
olunan kollecimiz cəmi bir neçə il əvvəl 
yaradılsa da, artıq qabaqcıl təhsil oca-
ğı kimi tanınır. Burada vətənpərvərlik 
tərbiyəsi başlıca amala, əsas mərama 
dönüb. Nəticələr də fərəh doğurur. 
İftixar hissi ilə deyim ki, kollecimizin 
auditoriyalarında turizm işçisi, meşə 
və park təsərrüfatçısı, yer quruluşçu-
su, aqronom, baytar kimi ixtisaslara 
yiyələnən məzun və tələbələrimiz eyni 
zamanda cəsur döyüşçülər kimi də ta-
nına biliblər. Hazırda onlarla tələbəmiz 
həqiqi hərbi xidmətdə Vətənə qul-
luq edir. Onların nümunəsi qalan 
gənclərimizi də yüksək vətənpərvərlik 
duyğularına kökləyir, həyatda və 
təhsildə öncül olmağa ruhlandırır. 
Şəhidlərimizin ruhuna ehtiramımız 
əbədidir, qazilərimizin tezliklə sağalma-
sını diləyirik, xidməti borcunu layiqincə 
yerinə yetirmiş əsgər və gizirlərimizin 
qayğısına da bacardığımız qədər qalı-
rıq. Tez-tez onlarla görüşlərimiz olur. 

İxtisas fənnindən asılı olmayaraq, 
bütün müəllimlərimiz gənclərimizi 
yüksək vətənpərvərlik ruhunda tərbiyə 
etmək üçün əllərindən gələni edirlər. 
Tələbələrimiz isə təkcə bizim kollecin 
şəhidləri olan Ağamoğlan Kərimovun, 
Kənan İbrahimlinin və Ağamalı Ağaye-
vin deyil, həmçinin şəhidlik zirvəsinə 
ucalmış bütün Masallı yetirmələrinin 
dəfn və anım mərasimlərində hamılıqla 
yaxından iştirak edib, bayraq ucaldıb 
və qəhrəmanlıq şeirləri səsləndiriblər. 
Onlardan Kərəm Aslanov, Mətin Nuri, 
Sabir Rzayev, Əsra Yusifli, Səkinə 
Ağayeva, Hacı Soltanov, Bayraməli 
Hüseynzadə, Əhməd Şahbazov 
və başqaları tədbirlərdə daim öz 
fəallıqları ilə seçilirlər. Bütün səylərimiz 
Azərbaycanımızın, o cümlədən igidlər 
yurdu Masallının adını daha da ucalt-
mağa yönəlib. 

Əli NƏCƏFXANLI, 
 “Xalq qəzeti”nin  

bölgə müxbiri

Masallı: Vətənpərvərlik 
gənclərin həyat amalıdır

“Öncə vətəndir!” şüarı ölkəmizin hər yerində olduğu 
kimi, Masallı rayonunda da gənclərin başlıca həyat amalına 
çevrilib. “Gənclər siyasəti haqqında Azərbaycan Respublikası 
Qanunu”na uyğun olaraq, bu rayonda gənclərdə vətənpərvərlik 
ruhunun gücləndirilməsi, onlar arasında könüllülük fəaliyyətinin 
təşviq edilməsi məqsədilə ardıcıl tədbirlər görülür. 

